
Riżoluzzjoni tal-Parlament Ewropew dwar il-prospetti għall-Aġenda ta' Doha dwar l-
Iżvilupp (DDA) wara s-Seba' Konferenza Ministerjali tad-WTO

Il-Parlament Ewropew,

– wara li kkunsidra d-Dikjarazzjoni Ministerjali ta’ Doha tal-Organizzazzjoni Dinjija tal-
Kummerċ (WTO) tal-14 ta' Novembru 2001,

– wara li kkunsidra d-Dikjarazzjoni Ministerjali ta' Ħong Kong tal-Organizzazzjoni Dinjija 
tal-Kummerċ (WTO) tat-18 ta' Diċembru 2005,

– wara li kkunsidra r-riżoluzzjonijiet tiegħu tal-5 ta’ Settembru 20061 dwar is-sospensjoni 
tan-negozjati ta’ Doha, u tad-9 ta' Ottubru 20082 dwar il-futur tal-Aġenda ta’ Doha dwar l-
Iżvilupp tad-WTO,

– wara li kkunsidra d-dikjarazzjoni tal-Mexxejja tal-G20, adottata f’Pittsburgh fil-25 ta’ 
Settembru 2009,

– wara li kkunsidra l-estimi tal-UNCTAD fir-Rapport tagħha tal-2007 dwar il-Kummerċ u l-
Iżvilupp u fir-rapport Winners and Losers of the Doha Round tal-Carnegie Endowment ta’ 
Marzu 2006 dwar it-tkabbir proġettat tal-PGD għall-pajjiżi li qed jiżviluppaw bħala 
riżultat tal-konklużjoni tar-Rawnd ta' Doha, kif ukoll għadd ta' pubblikazzjonijiet tal-
UNCTAD dwar il-kontribut tal-kummerċ internazzjonali biex jintlaħqu l-Għanijiet tal-
Iżvilupp tal-Millennju,

– wara li kkunsidra s-sommarju tal-President tas-Seba' Konferenza Ministerjali tad-WTO 
tat-2 ta' Diċembru 2009,

– wara li kkunsidra l-Artikoli 115(5) u 110(2) tar-Regoli ta' Proċedura tiegħu,

A. billi r-Rawnd ta' Doha dwar l-Iżvilupp (DDA) tnieda fl-2001 bl-objettivi li jinħolqu 
opportunitajiet ġodda ta’ kummerċ, jissaħħu r-regoli kummercjali multilaterali, jigu 
indirizzati l-iżbilanċi attwali fis-sistema kummerċjali b'mod li l-kummerċ jaqdi l-iżvilupp 
sostenibbli, b'enfasi fuq l-integrazzjoni ekonomika tal-pajjiżi li qed jiżviluppaw, 
speċjalment il-pajjiżi l-inqas żviluppati (LDCs),

B. billi d-DDA tnieda fl-2001 mingħajr il-kunsens sħiħ tal-pajjiżi li qed jiżviluppaw dwar il-
kontenut kollu tiegħu; billi d-deċiżjoni finali dwar il-kontenut tad-DDA ttieħdet fil-Ħames 
Konferenza Ministerjali tad-WTO fl-2003 f’Kankun wara li l-istati membri Afrikani tad-
WTO kienu telqu 'l barra; billi n-negozjati tad-DDA kienu ġew interrotti darbtejn, fl-2006 
u fl-2008, u ilhom imblukkati sena,

C. billi fil-ħames snin li għaddew il-kontenut ta' żvilupp tad-DDA bil-mod il-mod kompla 

1 Testi adottati f’dik id-data, P6_TA(2006)0350.
2 Testi adottati f’dik id-data, P6_TA(2008)0471.

jitwarrab b'mod partikolari b'detriment għall-pajjiżi l-anqas żviluppati, fost affarijiet oħra 
billi l-miżuri ta' Trattament Speċjali u Differenzjali (SDT) għal pajjiżi li qegħdin 
jiżviluppaw tnaqqsu għal għadd żgħir ta' miżuri li ftit li xejn ħallew effett,

D. billi studji li janalizzaw ir-riżultati tad-DDA għal pajjiżi li qegħdin jiżviluppaw minn 
korpi bħall-UNCTAD, il-Bank Dinji, l-Overseas Development Institute (ODI) u l-
Carnegie Endowment jaqblu fl-istimi tagħhom li l-effett tat-tkabbir tal-PGD għall-pajjiżi 
li qegħdin jiżviluppaw se jkun marġinali, u li għall-Pajjiżi l-Anqas Żviluppati (LDCs) se 
jkun ta' inqas minn 0.5%, u dan se jkun ġej l-aktar mit-tliet ekonomiji l-ġodda taċ-Ċina, il-
Brażil u l-Indja, filwaqt li xi LDCs se jkollhom saħansitra effett ta' tkabbir negattiv,

E. billi s-suppożizzjonijiet dwar l-effetti soċjali u ambjentali tad-DDA jbatu minn nuqqas ta' 
studju serju dwar l-Impatt fuq is-Sostenibilità (SIA), aġġornat għal proposti ġodda fil-
gruppi ta' ħidma tad-DDA dwar il-Prodotti Manifatturati u s-Servizzi Agrikoli u Mhux 
Agrikoli, 

F. billi s-sitwazzjoni globali mit-tnedija tad-DDA fl-2001 inbidlet b'mod drammatiku, billi 
ġabet magħha sfidi ġodda u stabbiliet għanijiet politiċi globali ġodda, pereżempju fil-
ġlieda kontra l-aċċelerazzjoni fit-tibdil fil-klima, l-iskarsezzi qerrieda tal-ikel f'bosta 
pajjiżi fqar, it-telf kbir ta' valuta fil-kriżi finanzjarja, u l-mewġiet globali ġodda ta' tbatija 
soċjali fil-kriżi ekonomika,

G. billi fl-aħħar għaxar snin kien hemm proliferazzjoni ta' ftehimiet bilaterali tal-kummerċ li 
qegħdin ifittxu b'mod aggressiv li jneħħu għalkollox ir-regolamenti tas-swieq, u dan se 
jeqred il-kundizzjonijiet indaqs multilaterali u jħassar is-sinifikat tat-tnaqqis tat-tariffi 
permezz tad-DDA u l-importanza tar-regoli tal-kummerċ multilaterali b'mod ġenerali, billi 
l-UE sa mill-2006 bdiet politika bilaterali aggressiva tal-kummerċ magħrufa bħala l-
istrateġija "Ewropa Globali",

H. billi l-isfidi globali evidenti rigward it-tibdil fil-klima, l-esklużjoni soċjali, il-ġuħ mifrux u 
l-profondità tal-kriżijiet finanzjarji u ekonomiċi jitolbu li r-regoli tad-WTO jitreġġgħu lura 
billi dawn sikwit kienu l-kawża li aggravaw dawn il-problemi, u jitolbu sistema ġdida ta' 
governanza ekonomika globali li fiha d-WTO u t-twaqqif ta' regoli tal-kummerċ 
multilaterali jkunu marbutin fis-sod mas-sistema tan-Nazzjonijiet Uniti, u jsiru koerenti 
ma' għanijiet oħrajn ta' politika pubblika globali,

1. Jinnota l-konklużjonijiet tas-Seba' Konferenza Ministerjali tad-WTO tat-2 ta' Diċembru 
2009 f'Ġinevra; jiddeplora n-nuqqas ta' rilevanza ta' din il-laqgħa globali tal-ministri, 
ladarba naqset li tindirizza b'mod adegwat l-aktar kriżi finanzjarja u ekonomika profonda 
tal-era tal-ekonomija globalizzata u li nħolqot bil-kompliċità tad-WTO, jew li torbot 
b'mod adegwat il-kummerċ internazzjonali mal-Konferenza dwar il-Klima f'Kopenħagen;

2. Jistieden lill-istati membri tad-WTO biex jaslu għall-konklużjonijiet wara tmien snin ta' 
negozjati bla suċċess dwar id-DDA u biex jirrikonoxxu li d-DDA m'għadx għandha l-
potenzjal li tkattar l-iżvilupp sostenibbli fil-pajjiżi li l-aktar huma fil-ħtieġa; jistieden lill-
Kummissjoni u lill-Kunsill biex jiddiskutu aġenda ġdida għad-WTO, bil-premessa tal-
adattazzjoni ta' regoli tal-kummerċ globali għall-prevenzjoni tal-kriżijiet finanzjarji, il-
promozzjoni tas-sigurtà u s-sovranità tal-ikel, it-tnaqqis tal-faqar u t-twettiq tal-Għanijiet 
tal-Iżvilupp tal-Millennju, kif ukoll l-għanijiet tat-tibdil fil-klima;

3. Iħeġġeġ lill-istati membri tad-WTO, sabiex jilħqu l-aspettattivi politiċi li bħalissa huma 
diretti lejn l-istituzzjonijiet globali, biex jaqblu dwar standards ambjentali u soċjali għall-
kummerċ globali li jkunu komuni u differenzjati, fosthom regoli dwar id-divrenzjar tal-
prodotti skont il-metodi tal-produzzjoni u tal-ipproċessar, pereżempju l-intensità tal-
enerġija;

4. Iħeġġeġ lill-istati membri tad-WTO biex jaqblu dwar prinċipji li jġibu 'l quddiem l-
għanijiet tas-sigurtà u s-sovranità tal-ikel, fosthom ir-rispett għall-miżuri kollha tal-istati 
membri li jkunu maħsuba biex jiffaċilitaw l-aċċess għal ikel bażiku bi prezzijiet 
raġonevoli kif ukoll li jiggarantixxu d-dritt tagħhom li jikkontrollaw il-kwantitajiet ta' 
importazzjoni u esportazzjoni tal-ikel bażiku, filwaqt li tiddaħħal projbizzjoni fuq is-
sussidji kollha tal-esportazzjoni agrikola, u jiffavorixxu kriterji marbuta mas-sovranità tal-
ikel għall-investiment barrani fis-setturi tal-ikel u tad-distribuzzjoni;

5. Iħeġġeġ lill-istati membri tad-WTO biex jaqblu dwar prinċipji li jevitaw l-iżbilanċi fil-
kummerċ għal żmien twil, fosthom permezz ta' limiti massimi nazzjonali u reġjonali, 
miżuri biex jiskoraġġixxu l-orjentament aggressiv lejn l-esportazzjoni, standards soċjali 
aħjar u vinkolanti, kif ukoll definizzjoni mill-ġdid tar-regoli tal-anti-dumping biex 
jinkludu d-dimensjoni tad-dumping ambjentali, u biex ifasslu kriterji u limiti għal-
liberalizzazzjoni tas-servizzi finanzjarji; iqis il-mudelli ta' integrazzjoni reġjonali u t-tisħiħ 
tar-relazzjonijiet reġjonali tal-kummerċ bħala alternattiva ekonomika valida għall-perikli 
potenzjali tal-kummerċ globali;

6. Iqis li d-WTO bħala komponent validu ta' kull sistema ġdida ta' governanza ekonomika 
globali, jekk tiġi integrata mill-ġdid fil-familja tal-istituzzjonijiet tan-NU; iqis il-kummerċ 
internazzjonali bħala komponent validu tal-iżvilupp ekonomiku globali, jekk jiġi integrat 
fis-sett ta' regoli u konvenzjonijiet globali li jirregolaw il-protezzjoni ambjentali, il-
ġustizzja soċjali u r-rispett tad-drittijiet tal-bniedem kollha;

7. Bħala l-ewwel pass lejn Organizzazzjoni tal-Kummerċ tan-NU (UNTO) ġdida bħal din, 
jirrakkomanda lill-istati membri tad-WTO biex jagħtu preżenza u segretarjat permanenti fi 
ħdan id-WTO lill-korpi amministrattivi tal-aktar Ftehimiet Ambjentali Multilaterali 
(MEAs) importanti, kif ukoll lill-UNCTAD, lill-FAO, lill-ILO, u lill-UNFCCC, sabiex ir-
regoli tal-kummerċ internazzjonali jkunu rregolati minn liġi globali eżistenti, u sabiex il-
Korp ta' Konċiljazzjoni tad-WTO jinfetaħ għal partijiet terzi tan-NU;

8. Jagħti istruzzjonijiet lill-President tiegħu biex iressaq din ir-riżoluzzjoni lill-Kunsill, lill-
Kummissjoni, lill-gvernijiet u lill-parlamenti tal-Istati Membri u lid-Direttur Ġenerali tad-
WTO.


